
Дашкольнае дзяцінства з’яўляецца першай і вельмі  важнай ступенню ў   выхаванні нацыянальнай самасвядомасці  дзіцяці. Менавіта дашкольны ўзрост – важнейшы перыяд станаўлення асобы, калі закладваюцца  якасці чалавека - грамадзяніна, развіваюцца ўяўленні дзяцей аб чалавеку, грамадстве і культуры.


Выхаванне нацыянальнай самасвядомасці  падрастаючага пакалення – адна з самых актуальных задач нашага часу. За мінулыя гады адбываліся вялікія змены ў адносінах людзей да нашай гісторыі, пераацэнка маральных каштоўнасцей. 


Дзіця можа навучыцца мудрасці, дабрыні, справядлівасці і прыстойнасці толькі ў свайго народа, звярнуўшыся да яго духоўнай спадчыны, найперш да мовы, вуснай народнай творчасці, мастацкай літаратуры, гісторыі, дзе перададзена разуменне народам дабра і ліха, высакароднага, вечнага, разумнага, каштоўнага і прыгожага.


Фальклор – гэта наш этнічны радавод. Як кожны чалавек, усведамляючы сябе прадстаўніком уласнай сям’і, роду, імкнецца болей ведаць пра сваіх продкаў, свой радавод, так і кожная нацыя, адчуваючы сябе часткай чалавецтва, павінна добра ведаць свае карані, тое, што робіць яе адметнай, самабытнай, што дае падставы ганарыцца сваёй гісторыяй, укладам у сусветную культуру.


Дабрыня, жыццялюбства, чысціня асабістых узаемаадносін, цяга да жыццёвай мудрасці – гэта асноўнае, што неабходна цаніць, берагчы, бо страціўшы гэтыя якасці, беларус  траціць частку сваёй чалавечнасці, сваёй адметнасці і непаўторнасці.


Падмурак дабрыні, чалавечнасці, міласэрнасці, любові да блізкіх, Радзімы, прыроды, сваёй роднай мовы закладваецца ў дзяцей з маленства.   


Нішто так не ўражвае людзей, як прыгажосць, і нішто так не пераконвае, як праўда, і нішто так не ўздзейнічае, як прыклад. Прыклад павінны падаваць з самага пачатку нараджэння дзіцяці бацькі. Менавіта бацькі першымі закладваюць асновы фарміравання асобы, пакідаюць першы і самы глыбокі след у душы дзіцяці. Успаміны дзяцінства: калыханка маці, дужыя рукі бацькі, мудрая казка бабулі – западаюць глыбока ў душу і назаўсёды вызначаюць самаадчуванне чалавека. Любоў да Радзімы пачынаецца з любові да роднай хаты, дзе чалавек нарадзіўся, вырас, упершыню адчуў шчасце жыцця. Хатняе цяпло – адна з умоў шчаслівага дзяцінства.


Фарміраванне любові да сваёй малой радзімы – пачатак патрыятычнага выхавання дзіцяці дашкольнага ўзросту. У дашкольным дзяцінстве любоў да Радзімы фарміруецца пад уплывам навакольнага асяроддзя. Таму дарослы мае магчымасць уздзейнічаць на выхаванне маральных пачуццяў дзяцей.











Вызначальнымі сродкамі выхавання дзяцей дашкольнага ўзросту выступаюць родная прырода, дзіцячы фальклор.


Дзіцячы фальклор  і творы беларускай мастацкай літаратуры з’яўляюцца дзейсным сродкам самаўсведамлення асобы дзіцяці. Самае першае і найглыбейшае самавыяўленне народнай душы адлюстравана ў мове фальклору. 


Менавіта праз фальклор адбываецца ўключэнне дзіцяці ў духоўную спадчыну краіны.


Песні і казкі, прыказкі і прымаўкі, легенды і паданні, загадкі, забаўлянкі і лічылкі – усё, што складае фальклор, спадарожнічае чалавеку ў дзяцінстве, суцяшае і забаўляе яго, дае першыя самыя простыя веды, выклікае творчую фантазію, фарміруе эстэтычны густ.


У сваёй рабоце выхавальнік  найчасцей звяртаецца да вуснай народнай творчасці, інакш кажучы – “да падручніка жыцця народа”.


Казкі – адзін з галоўных жанраў фальклору. Яны адыгрываюць выключную ролю ў выхаванні дзіцяці. Шмат казак ёсць на свеце. Жывуць яны доўга-доўга. Няма на зямлі чалавека, які не любіў бы казкі. Яны адкрываюць свет незвычайнага і прыгожага, дзе дабро перамагае зло, дзе вышэй за ўсё ставіцца праўда, справядлівасць, сяброўства, асуджаецца гультайства, хлусня, здрада. Слухаючы казкі, дзіця не толькі вырашае праблемы свайго ўнутранага свету, але і становіцца больш дарослым з кожнай казкай.


Казачны эпас беларусаў  вызначаецца багатай вобразнай сістэмай, глыбокім зместам, арыгінальным сюжэтна-тэматычным складам. Пры гэтым беларускія народныя казкі пра жывёл лічацца жамчужынамі ўсяго ўсходнеславянскага эпасу, з’яўляюцца буйнейшым набыткам нацыянальнай духоўнай культуры, які і сёння захоўвае сваё эстэтычнае, пазнавальнае і выхаваўчае значэнне.


Дашкольнікі не толькі слухаюць казкі, але і абмяркоўваюць паводзіны казачных персанажаў, расказваюць казкі, з задавальненнем інсцэніруюць урыўкі, малююць персанажаў казкі. Штодзённая няспынная работа над казкай дапаўняецца правядзеннем ранішнікаў,  забаў, інсцэніраваннем.


Казка – своеасаблівы фальклорны жанр, які спрыяе ўмацаванню ў дзяцей аптымістычнага жыцця, садзейнічае развіццю творчасці і фантазіі.


Дзіця нельга ўявіць сабе без казкі. “Калі пазбавіць дзяцей казак, - пісаў К.Чукоўскі, - то яны самі пачнуць іх выдумляць”.


Ніхто не можа забыць, як добра засыналася ў дзяцінстве пад бабуліны ці матуліны песенькі-калыханкі. Гэта мяккія, задушэўныя, пяшчотныя песні – першае, што чуе немаўля. Для кожнага ўзросту народ прыдумаў адпаведныя калыханкі. Яны знаёмяць дзяцей з навакольным светам, расказваюць пра свойскіх жывел, птушак, лясных звяроў. Прызначэнне калыханак – супакоіць, прысыпіць дзіця. Напоўненая пяшчотай і лірызмам калыханка з’яўляецца першай прыступкай,  па якой пачынаецца ўзыходжанне дзіцяці да мастацкіх моўных вышынь. 


Галоўным персанажам большасці калыханак з’яўляецца кот. Ката трымалі амаль у кожнай сялянскай хаце, ён быў першай хатняй жывёлай, з якой знаёмілася дзіця. І яго клікалі калыхаць дзіцятка:











      Прыйдзі, коця,


Ганна спаці хоча.


Хоча, хоча, да не спіць,


Трэба яе прысыпіць.


Забаўлянкі выклікаюць у дзяцей жаданне рухацца, гуляць, выконваць дзеянні. Забаўлянкі неаддзельныя ад гульні з пальцамі, з ручкамі, ножкамі дзіцяці, яны ж суправаджаюць і розныя рухі, якія робіць дзіця самое, альбо з дапамогай дарослых: гушканне, качанне на назе і г. д. Уздзеянне забаўлянак зусім процілеглае калыханкам. Яны павінны весяліць, забаўляць дзіця, узбуджаць, рабіць бадзёрым: 


Ладкі, ладком,


Піражкі з мядком.


Кашка з алеем,


Есці не ўмеем.


Пацешкі знаёмяць дзіця з навакольным жыццём, адчыняюць перад ім свет гукаў, рухаў, фарбаў, праз іх дзеці засвойваюць маральныя і працоўныя нормы і паняцці.


Каштоўным скарбам мастацкага маўлення чалавека з’яўляюцца прыказкі і прымаўкі. Яны надаюць мове дасціпнасць, выразнасць, паэтычнасць. Сваёй мудрасцю, заснаванай на багатым вопыце, ажыццяўляюць сувязь пакаленняў. Прыказкі дапамагаюць данесці галоўную думку народа наконт той ці іншай з’явы грамадскага жыцця, даць правільную ацэнку ўчынкам людзей. Шматлікія прыказкі і прымаўкі ўсхваляюць працавітасць, гаспадарлівасць, умельства, кемлівасць, бязлітасна асуджаюць гультайства, дармаедства, зайздрасць, вучаць любіць свой край, Радзіму, яе герояў і працаўнікоў. Яны вучаць, як трэба жыць, ставіцца да людзей, выхоўваць дзяцей. “Да пяці год пястуй, як яечка, з сямі – пасі, як авечку, - тады выйдзе чалавечак”.


Матэрыялам для эстэтычна-вобразных і гульнёвых зносін выхавальніка з дзецьмі выступаюць і загадкі. Падчас загадвання і адгадвання загадак паміж дзецьмі і выхавальнікам наладжваецца пэўны эмацыянальны кантакт. Гэты працэс развівае ў дашкольнікаў мастацкае мысленне, пачуццё гумару.


Вялікую цікавасць у дзяцей выклікае разгадванне загадак. Яны  з цікавасцю разгадваюць загадкі пра прадметы і з’явы прыроды, птушак і жывёл, прадметы быту, пра садавіну і гародніну.


Маленькае, залаценькае,


А ўсё навокал асвеціць.





Каля бочкі


Качаюцца клубочкі.





Прыйшла чорная маці,


Паклала ўсіх спаці.


Загадкі спрыяюць развіццю памяці, выхаванню паэтычнага пачуцця. Яны развіваюць назіральнасць і кемлівасць, вучаць параўноўваць, пашыраюць кругагляд. 


Захавальнікамі гістарычнай памяці народа выступаюць легенды і паданні, у якіх апісваюцца неверагодныя здарэнні, паказваюцца незвычайныя героі і іх 








дзівосныя ўчынкі, акрэсліваюцца маральна-этнічныя нормы і сацыяльныя ідэалы: добрасумленнае станаўленне чалавека.


Праз легенды маленькае дзіця спасцігае такія маральна-этычныя нормы паводзін  у грамадстве, як сумленнасць, праўдзівасць, працавітасць. Легенды распавядаюць дашкольнікам пра розныя падзеі і з’явы, у іх часам апісваюцца амаль неверагодныя здарэнні, паказваюцца незвычайныя героі і іх дзівосныя ўчынкі і прыгоды і, разам з тым, у гэтых фальклорных творах акрэсліваюцца пэўныя маральна-этычныя нормы і сацыяльныя ідэалы: добрасумленнае стаўленне чалавека да працы, справядлівыя і добразычлівыя адносіны паміж людзьмі. Легенды   акрэсліваюць многія маральна-этычныя нормы паводзін  у грамадстве, якія патрабуюць ад людзей сумленнасці, праўдзівасці, працавітасці і многіх іншых якасцей, якія адносяцца да агульначалавечых каштоўнасцей. 


Што да  паданняў, то яны пазбаўлены фантастычнага, чароўнага элемента. Паданні  скіраваны ў мінулае, асновай іх сюжэтаў звычайна служаць гістарычныя падзеі. Азнаямленне з імі дае магчымасць дзіцяці дакрануцца да гістарычнай памяці народа, да  крыніц этналогіі і гісторыі роднага краю, адчуць свае духоўныя карані.


Эмацыянальная насычанасць фальклорных твораў мноствам выразна-выяўленчых сродкаў выклікае ў дашкольнікаў жаданне гаварыць трапна і прыгожа. І гэта натуральна, таму што жывое народнае слова прайшло праз сапраўдную маўленчую лабараторыю, у якой нараджаліся, адпрацоўваліся і выпрабоўваліся фанетычныя, лексічныя і сінтаксічныя скарбы нацыянальнай мовы. Менавіта таму вусная народная творчасць і вызначаецца такім шырокім колам вобразнасці і мастацкай дасканаласці, увогуле з’яўляецца невычэрпнай крыніцай красамоўства.


Праз творы вуснай народнай творчасці маленькае дзіця набывае першыя веды аб нацыянальнай гісторыі і культуры, уваходзіць ў цудоўны свет мастацкіх вобразаў.


Менавіта фальклор спрыяе закладванню ментальнага падмурку  ў маленстве. 


Фальклорныя  творы выступаюць для дашкольнікаў  узорам маральных паводзін, скарбніцай розных лёсаў і характараў, сімвалам чысціні і міласэрнасці. 


Яны дапамагаюць  дзіцяці не толькі не згубіць, а нават і далей развіць той, дараваны ім ад самога нараджэння, дар дзяцінства, дзе душа і сэрца накіраваны на іншага чалавека.











 Наместнік загадчыцы па асноўнай дзейнасці                І.А. Дзямчук 

